Comunicado conxunto da 

Xunta de Voceiros da Excma.  Corporación Municipal de Vigo 

co gallo do pasamento de 

D. ANTONIO NIETO FIGUEROA, “LERI”.

Tódolos membros da Corporación Municipal de Vigo elixidos en representación do Partido Popular, Democracia Progresista Galega, Bloque Nacionalista Galego e Partido Socialista de Galicia, representados polos seus voceiros e reunidos na mañán de hoxe, 14 de agosto de 2003, desexan comunicar  o profundo pesar polo pasamento de D. Antonio Nieto Figueroa na tarde de onte, na súa casa de San Paio de Navia. Pesar e solidariedade que compartimos coa súa familia e co conxunto da cidadanía viguesa a quen adicou Leri os seus maiores esforzos e entrega.

A figura de Nieto Figueroa mereceu o máximo recoñecemento e honra que pode recibir un cidadán cando se lle concedeu a Medalla de Ouro da cidade a principios deste mesme ano. Os méritos argumentados naquela ocasión aínda recente seguen de plena vixencia neste momento.

Antonio Nieto foi un expoñente exemplar de amor pola súa cidade e cando se fala de “viguismo” é inevitable telo presente.  Tamén é un exemplo de civismo e adicación aos asuntos públicos o xeito en que plasmou ese amor,  como quedou de manifesto na súa actividade como concelleiro durante un cuarto de século. 

A súa vocación pola defensa dos intereses comúns e de servicio a Vigo, víuse aínda máis destacada por unha traxectoria impoluta que debe servir de referencia para todos os que cremos que a política só se pode concibir como un exercicio de entrega e de honestidade.

Tódolos grupos políticos representados nesta Corporación sentímonos representantes de corporacións anteriores como cargos públicos municipais, e sobre todo, asumimos o valor de representación cidadana que nos outorgaron os vigueses e as viguesas. Desde esa responsabilidade e desde esa honra, testemuñamos o noso agradecemento e admiración pola figura do que foi o noso compañeiro e amigo na defensa do ben común e dos intereses de Vigo.

Asimesmo queremos vencellar o recordo de Leri á súa aportación impagable ao deporte vigués. Neste sentido, tódolos vigueses debémoslle agradecer a súa fe cega na práctica do deporte como unha actividade popular ao alcance e para disfrute de todos. Os Campeonatos de Praia e aquelas primeiras instalacións que el creou deixan constancia da súa visión avanzada e pioneira neste sentido que o fixarán no recordo de xeneracións vindeiras.

Leri foi un home sinxelo ao tempo que profundo e de firmes conviccións, que adicou a súa vida a traballar para o pobo, polo pobo, e sempre da man con ese mesmo pobo. Isto é tanto como dicir que adicou a súa vida aos vigueses e á cidade que a todos nos une e á que todos pertencemos.

É por iso que queremos pedirlle a tódolos amigos, coñecidos e conveciños de Antonio Nieto Figueroa, que se acheguen hoxe a Capela Ardente instalada no Salón de Plenos do Concello para darlle unha aperta simbólica antes da súa partida definitiva cando esta tarde se convirta en pó para regresar á terra, ao mar e ao aire, que tanto amou.

Ata sempre, Antonio. Como Leri, quedarás para sempre presente na memoria da cidade á que tanto amaches. 

Vigo, 14 de Agosto de 2003 

